
10. november 2017  UKA 2017/39 

1 

______________ 

UKA 2017/39 

AAN 2017-25389 

 

Inatsisissatut siunnersuummut nassuiaatit 

 

Nassuiaatit nalinginnaasut 

 

1. Aallaqqaasiut   

Namminersornerullutik Oqartussat missingersuutaat pillugit Inatsisartut inatsisaanni nr. 8, 29. 

oktober 1999-imeersumi (Missingersuusiornermut inatsit) Inatsisartut inatsisaanni nr. 1, 23. maj 

2000-imeersumi allanngortinneqartumi § 10-imi aalajangersakkami allassimavoq, Aningaasanut 

inatsit ukiumut aningaasanut inatsiseqarfiusumut ukioq sioqqullugu ulloq 15. novembari 

tikitsinnagu akuerineqassasoq. Aalajangersagaq taamaaqataa Inatsisartut aamma Naalakkersuisut 

pillugit Inatsisartut inatsisaanni § 15, imm. 1-imi allassimavoq.  

 

Aningaasanut inatsisissatut siunnersuutip suliarinissaanut Inatsisartut pisariaqartumik 

piffissaqarnissaasa qulakkeerneqarnissaa siunertaralugu, 2018-imut aningaasanut inatsisip 

akuerineqarnissaanut piffissamut killissaliussaq sivitsorneqassasoq matumuuna 

siunnersuutigineqarpoq.  

 

Kisiannili tamatuma kingunerisaanik aamma piffissamut killissaliussat allat arlallit 

sivitsorneqartariaqarput:  

Aningaasarsianit akileraarutit pillugit Inatsisartut inatsisaanni § 61, imm. 2-imi aamma § 64, imm. 

2-imi aalajangersarneqarpoq Inatsisartut qaammatisiutit malillugit ukioq pineqartoq sioqqullugu 

ulloq 15. novembari tikitsinnagu nunamut tamarmut akileraarummut aammalu immikkut nunamut 

tamarmut akileraarummut akileraarusiinermi procentiliussaq aalajangersassagaat. Akilerarusiinermi 

procentiliussat nalinginnaasumik aningaasanut inatsimmut ilaatillugit aalajangersarneqartarput. 

Taamaattumik siunnersuutigineqarpoq ukioq manna piffissamut killissaliussaq, aningaasanut 

inatsisip akuerineqarnissaanut piffissamut killissaliussaq assigalugu, ulloq 20. november 2017-imut 

sivitsorneqassasoq.  

 

Aningaasarsianit akileraarutit pillugit Inatsisartut inatsisaanni (§ 62, imm. 2-imi) 

aalajangersarneqarpoq kommunalbestyrelsi qaammatisiutit malillugit ukioq pineqartoq sioqqullugu 

ulloq 1. decembari tikitsinnagu kommunimut akileraarummut akileraarusiinermut procentiliussaq 

aalajangersassagaa. Kommunit missingersuusiortarnerat, aningaasanik tigoriaannaateqarnerat, 

naatsorsuutaat, kukkunersiuisoqarnerat kiisalu karseqarnerat naatsorsuuseriveqarnerallu pillugit 

Namminersorlutik Oqartussat nalunaarutaat nr. 3, 3. februar 2012-imeersumi 

aalajangersarneqarpoq, kingusinnerpaamik aningaasarsianit akileraarutit pillugit Inatsisartut 

inatsisaanni kommunit akileraarusiinerannut procentiliussamik aalajangersaanissamut piffissamut 

killissaliussap naannginnerani, ukiumut aningaasaqarfiusumut tullermut kommunit missingersuutaat 

akuerineqassasut. Aningaasanut inatsisip kinguartinneqarnerani aamma kommunit aammalu 

kommunalbestyrelsi 2018-imut missingersuutinik aamma kommunimut akileraarummik 

akuersinissamut piffissakinnerulersinneqassapput, tamatumalu kommunit aalajangersakkanik 

taakkuninnga naammassinninnissaat ajornakusoortilersinnaavaa. Taamaattumik 

siunnersuutigineqarpoq 2018-imut kommunimut akileraarutip aalajangersarneqarnissaanut 

piffissamut killissaliussaq ulloq 5. decembarimut sivitsorneqassasoq.  

 

Meeqqanut suli atualinngitsunut perorsaanikkut inerikkiartuutaasumik ulluunerani neqeroorutinut 

akiliuteqartarneq pillugu Namminersorlutik Oqartussat Namminersorlutik Oqartussat nalunaarutaat 

nr. 3, 4. februar 2011-imeersumi (§ 1, imm.1-imi) aalajangersarneqarpoq kommunalbestyrelsi 

kingusinnerpaamik novembarip qaammataani ukiup tullianut meeqqanut suli atualinngitsunut 

kommunimi ulluunerani neqeroorummiinnermut akigititassanik aalajangersaassasoq. Aningaasanut 

inatsimmut piffissamut killissaliussap sivitsorneqarnissaanik siunnersuuteqarnermi, kommunit 

aalajangersakkamik taassuminnga naammassinninnissaat ajornakusoortinneqalissaaq. 

Taamaattumik siunnersuutigineqarpoq 2018-imut akigititanik aalajangersaanissamut piffissamut 

killissaliussaq ulloq 5. decembarimut sivitsorneqassasoq.  

 

2. Siunnersuummi immikkoortut pingaarnerit  

Siunnersuummi 2018-imut Aningaasanut inatsisip akuerineqarnissaanut piffissamut killissaliussaq 

ulloq 20. november 2017-imut sivitsorneqarpoq.  

Tamatuma kingunerisaanik aamma piffissamut killissaliussat allat, Inatsisartunut aamma 

kommunalbestyrelsinut atuuttut, arlallit sivitsorneqassapput, takukkit aallaqqaasiut aamma 

aalajangersakkanut ataasiakkaanut nassuiaatit.  

 

3. Pisortanut aningaasaqarnikkut allaffissornikkullu sunniutaasussat  

Siunnersuut pisortanut annertuunik sunniuteqassanngitsoq naatsorsuutigineqarpoq. Taamaattoq 

missingersuutinik, akileraarutip annertussusissaannut aamma meeqqanik paarsinermut 

akigititassanik nutaanik akuersissuteqarneq, nalinginnaasumik pisartunut sanilliullugu, ukiumi 

kingusinnerusukkut pissaaq.  

 

4. Inuussutissarsiortunut il.il. aningaasaqarnikkut allaffissornikkullu sunniutaasussat  

Siunnersuut inuussutissarsiortunut aningaasaqarnikkut sunniuteqassanngilaq.  

 

5. Avatangiisinut pinngortitamullu sunniutaasussat  

Siunnersuut avatangiisinut pinngortitamullu sunniuteqassanngilaq.  

 

6. Innuttaasunut allaffissornikkut sunniutaasussat  

Siunnersuut innuttaasunut allaffissornikkut sunniuteqassanngilaq.  

 

7. Naalagaaffeqatigiinnermut namminersornermullu tunngasut  

Siunnersuut Naalagaaffeqatigiinnermut imaluunniit Kalaallit Nunaata inatsisini tunngaviusuni 

inatsisitigut inissisimaneranut tunngasunik sunniuteqassanngilaq.  

 

8. Oqartussanut kattuffinnullu tusarniaaneq  



10. november 2017  UKA 2017/39 

3 

______________ 

UKA 2017/39 

AAN 2017-25389 

 

Siunnersuut piffissakilliorneq pissutaalluni tusarniaassutigineqanngilaq. Inatsisissatut siunnersuut 

Namminersorlutik Oqartussat iluanni Naalakkersuisoqarfiit attuumassuteqartut oqaloqatigalugit 

suliarineqarpoq, taamatullu kommunit ilisimatinneqarlutik.  

Inatsisissatut siunnersuummi aalajangersakkanut ataasiakkaanut nassuiaatit 

 

§ 1-imut 

 

Siunnersuutigineqarpoq 2018-imut Inatsisartut aningaasanut inatsisaat kingusinnerpaamik ulloq 20. 

november 2017 akuerineqassasoq. Taamaalilluni Missingersuusiornermut inatsimmi § 10-imi 

aamma Inatsisartut aamma Naalakkersuisut pillugit Inatsisartut inatsisaanni § 15, imm. 1-imi 

piffissamut killissaliussaq atuuttoq (15. november) saneqqunneqarpoq.  

 

Siunnersuutigineqarpoq 2018-imut nunamut tamarmut akileraarummut aammalu immikkut 

nunamut tamarmut akileraarummut akileraarusiinermi procentiliussaq kingusinnerpaamik ulloq 20. 

november 2017 aalajangersarneqassasut. Taamaalilluni aningaasarsianit akileraarutit pillugit 

Inatsisartut inatsisaanni § 61, imm. 2-imi aamma § 64, imm. 2-imi piffissamut killissaliussat 

atuuttut (15. november) saneqqunneqarput.  

 

Siunnersuutigineqarpoq 2018-imut kommunimut akileraarummut akileraarusiinermi procentiliussaq 

kingusinnerpaamik ulloq 5. december 2017 aalajangersarneqassasoq. Taamaalilluni aningaasarsianit 

akileraarutit pillugit Inatsisartut inatsisaanni § 62, imm. 2-imi piffissamut killissaliussaq atuuttoq (1. 

december) saneqqunneqarpoq. Tamatuma saniatigut kommunimut akileraarutip 

akuerineqarnissaanut piffissamut killissaliussap allanngortinneqarnerata kingunerisaanik 2018-imut 

kommunimi missingersuutit akuerineqarnissaannut piffissamut killissaliussaq taamatuttaaq  

kommunit missingersuusiortarnerat, aningaasanik tigoriaannaateqarnerat, naatsorsuutaat, 

kukkunersiuisoqarnerat kiisalu karseqarnerat naatsorsuuseriveqarnerallu pillugit Namminersorlutik 

Oqartussat nalunaarutaat nr. 3, 3. februar 2012-imeersoq malillugu tassaalissaaq ulloq 5. december.  

 

Kiisalu siunnersuutigineqarpoq meeqqanut suli atualinngitsunut kommunimi ulluunerani 

neqeroorummiinnissamut 2018-imut akigititassat kingusinnerpaamik ulloq 5. december 2017 

aalajangersarneqassasut. Taamaalilluni meeqqanut suli atualinngitsunut perorsaanikkut 

inerikkiartuutaasumik ulluunerani neqeroorutinut akiliuteqartarneq pillugu Namminersorlutik 

Oqartussat Namminersorlutik Oqartussat nalunaarutaat nr. 3, 4. februar 2011-imeersumi § 1, 

imm.1-imi piffissamut killissaliussaq atuuttoq (kingusinnerpaamik novembarip qaammataani) 

saneqqunneqarpoq.  

 

§ 2-imut 

 

Siunnersuutigineqarpoq inatsit akuerineqarnerata kingorna ingerlaannaq atuutilissasoq, aammalu 

ingerlaannaq ulloq 31. december 2017 atorunnaassasoq. 


